RESUMO PARA OS MEDIOS DE COMUNICACIÓN

PALABRAS DO PRESIDENTE DA XUNTA NA SINATURA DO PROTOCOLO MARCO ENTRE A XUNTA DE GALICIA E O CONCELLO DE VIGO PARA A REALIZACIÓN DE OBRAS DE ACONDICIONAMENTO DO EDIFICIO CAMBÓN E OUTRAS OBRAS DE URBANIZACIÓN, INFRAESTRUTURAS VIARIAS E VIVENDA NA CIDADE DE VIGO

Vigo,                                                                          Luns, 8 de novembro de 2004 / 11,45 h.

EXTRACTO:

- “Acabamos de asinar un protocolo marco entre a Xunta de Galicia e o Concello de Vigo, de grande importancia para o desenvolvemento da cidade. O acordo que acabamos de pechar supón uns investimentos superiores a 47 millóns de euros. Destes, máis de 27 millóns destínanse a vivenda e máis de 19 millóns a infraestruturas viarias”. 

- “Atopámonos na Eurorrexión Galicia-Norte de Portugal, de 51.000 quilómetros cadrados, 401 municipios, máis de 6 millóns de habitantes e unhas 70.000 empresas. Neste marco, Vigo está destinado a xogar un papel capital. Por aquí establecerase a primeira conexión por AVE entre España e Portugal. O seu porto, nun entorno natural envexable, é clave nas rotas marítimas internacionais entre o norte e o sur de Europa”.  

- “A construción da Plataforma Loxística Salvaterra-As Neves, na que se está a traballar intensamente, constitúe outra grande oportunidade para toda a área metropolitana viguesa. Unha actuación de máis de 4 millóns de metros cadrados con máis de 6.000 fincas afectadas e un investimento superior aos 120 millóns de euros. A maior operación de solo industrial xamais realizada na nosa Comunidade”. 

- “Dos 30 millóns de metros cadrados de solo industrial que estamos a crear en Galicia, entre o 2003 e 2006, 6 millóns estanse a crear en Vigo e na súa zona de influencia, e 10 millóns na provincia de Pontevedra”. 

- “Desde a Xunta achegamos tamén solucións ao momento ferroviario que está a vivir a cidade. Nós pensamos que Urzáiz debe ser unha estación pasante. (...) Nós cremos importante que a medio prazo se prevexa a conexión ferroviaria do porto de Bouzas e a Zona Franca á rede de mercadorías”.

- “Desde a Xunta estamos seriamente comprometidos coa construción dun auditorio nesta cidade. Como se sabe, asinamos un convenio co concello para poñer en marcha unha obra capital para o desenvolvemento cultural e artístico de Vigo. (...) Estamos a falar dun orzamento estimado de 95,5 millóns de euros e dunha superficie total que se aproximará aos 90.000 metros cadrados”. 

- “A Xunta está a volcarse coa rehabilitación dos cascos históricos de Vigo. Para o casco vello, o Instituto Galego da Vivenda e Solo asinou seis convenios co Concello, co que se rehabilitaron 306 vivendas e urbanización dos seus contornos por un importe total de 6’6 millóns de euros”. 

- “Por outra banda, no Plan Estratéxico de Portos de Galicia 2004-2007, presentado hai uns días en Santiago, solicitamos a transferencia das Autoridades Portuarias, incluída de Vigo, á Comunidade Autónoma. O obxectivo é crear un Sistema Portuario Galego, como un dos elementos fundamentais para establecer as bases de desenvolvemento das novas instalacións portuarias de forma integrada e coherente”. 

- “No Plan Estratéxico, que prevé investimentos de 150 millóns de euros, Vigo está chamado a xogar un papel protagonista”. 

PROTOCOLO MARCO ENTRE A XUNTA E O CONCELLO DE VIGO 


O protocolo marco asinado hoxe polo presidente da Xunta de Galicia, Manuel Fraga, e a alcaldesa de Vigo, Corina Porro, recolle compromisos como o acondicionamento do edificio Cambón, levar a cabo actuacións de urbanización e infraestruturas viarias e iniciar actuacións en materia de vivenda na cidade olívica. 


Concretamente, e tal e como se establece no acordo marco asinado hoxe entre as dúas institucións, a Xunta de Galicia comprométese a achegar un total de 360.000 euros para levar a cabo as obras de demolición parcial e remodelación do edificio Cambón, onde está previsto habilitar un espazo para recepcións, reunións exposicións. 


A reconstrución da Pérgola de Jenaro de la Fuente, en Bouzas; a urbanización da rúa González Sierra; e o axardinamento do último tramo da Gran Vía na súa confluencia coas Travesas son outras das iniciativas que se van a levar a cabo. Estas actuacións contarán cun investimento por parte do Goberno galego de 250.168, 388.189 e 90.000 euros, respectivamente. 


Así mesmo o protocolo marco asinado hoxe contempla a realización doutras infraestruturas viarias no contorno vigués nas que a Xunta ten previsto investir 19 millóns de euros. 

De igual xeito, a Xunta achegará outros 22 millóns de euros para a construción de 394 vivendas públicas en San Paio de Navia, e 5’1 millóns de euros máis para a reparación dun grupo de vivendas públicas de Rivera Atienza e da Avenida Galicia-Teis. 

Vigo, 8 de novembro de 2004 

